
Februar 2019 

 

Husnes Vekst har arbeidd med og arbeidar med å påpeika tiltak som kan 

betra trafikktryggleiken i Husnesområdet. Det er trong for mange tiltak, 

store og små. På dei følgjande sidene finn de informasjon om nokre av 

desse risikoområda som må utbetrast. Vi vonar at ordføraren, politikarane 

og administrasjonen i Kvinnherad kommune kan prioritera og få 

gjennomført desse tiltaka. 

1. Opsangervegen må bli forkøyrsveg med fartsgrense 40 km/t 

Opsangervegen mellom innkøyringa til Rema 1000/ Teigen Bygg og Hidlervegen/GryHelges må 

straks få attende status som forkøyrsveg men nedsett fartsgrense 40 km/t. Endringa som er gjort 

skapar trafikkfarlege situasjonar kvar dag.  

Vegen vart laga som hovudtilførselsveg til butikksenter, offentlege kontor, skulesenter, 

idrettssenter, kultursenter, helsesenter, barnehagar, sjukeheim og store arbeidsplassar og for å 

føra trafikken utanom sentrumsområdet og bustadområda på Husnes. 

Heile det indre sentrum, Sentrumsvegen, Lonavegen og Heimayro frå krysset ved COOP sørover til 

Lonavegen må få status miljøgate og nedsett fartsgrense til 30 km/t. 

Kryssingspunkta for gåande over Opsangervegen må lyssetjast langt betre. 

Det må også koma gatelys på den mørke Sentrumsvegen frå Opsangervegen opp forbi hotellet. 

2. Fv44 - Gang og sykkelveg, vegutbetring og gateljos frå gamleskulen til krysset ved Bogsnes. 

Det må utførast snarast. Dette er ein av dei farlegaste vegstykka på Husnes der det har skjedd 

fleire trafikkuhell. Vegstykket er ca 250 m langt, er smal, svingete og svært mørk og er utan 

vegskuldrar for gåande. Fv44 er hovudveg både for gåande, syklande og køyrande frå 

Kaldestad/Røssland og deler av Sunde til båthamna, kyrkja, Hydro Husnes og delar av 

sentrumsområdet. Vegen leier og trafikk frå same området vidare via Onarheimsvegen til Fv48 for 

dei som skal i retning Rosendal. Det må og merkjast at ein større brakkerigg i Bogsnes skal hysa 

mange av dei som dei neste to åra skal arbeida på Hydro Husnes sitt moderniseringsprosjekt. 

Dei vil auka trafikken både av køyrande og gåande monaleg på dette vegstykket. 

3. Fv44 – Kaldestadvegen mellom Korsvegen og Bedehuset 

Dette vegstykket er svært smalt, uoversiktleg og svingete. Det manglar vegskuldrar slik at gåande 

må gå i vegbana og kryssa vegen før svingar. Det er stadvis så smalt at to bilar ikkje kan passera 

kvarandre. Vegen tener både gjennomgangstrafikk, industri og både gamle og nye bustadområde. 

Det må snarast gjerast strakstiltak dei verste stadene og utarbeidast plan for permanent 

gang/sykkelveg og vegutbetring frå Røssland til Kaldestad. 

4. Fv44 – Lys i rundkøyringa mellom Opsangervegen, Heiamyro og Onarheimsvegen 

Rundkøyringa er nyleg utbetra, men er utan lyssetjing. Det må snarast setjast opp godt lys for å 

tryggja gåande/syklande i rundkøyringa. Nytt gangfelt ved rundkøyringa over Onarheimsvegen 

nordover mot kyrkja, båthamna og hovudporten til Hydro Husnes er heilt utan lys. 

5. Fv44 – Mellom pumpestasjonen til Hydro Husnes og turvegen bak Europris. 

Det vert planlagt ny høgspentkabel frå trafostasjonen ved Samspel til Opsangervegen for 

vidareføring av straum til ladestasjon for ferja på Ranavik. 

Kvinnherad Energi (KE) ønskjer å leggja denne langs vatnet på utsida av Fv44 ved å forlengja den 

påbegynte muren i vatnet vestover bak det nye busstoppet og fram til turvegen. 

Vi har diverre høyrt at Kvinnherad Kommune viser til ein reguleringsplan som nettopp viser slik 

utfylling, men dei set strenge krav til KE dersom dei skal leggja kabelen der. KE vil difor velja 

nordsida av Onarheimsvegen. Dette medfører to kryssingar av Fv44 og (mellombels) oppgraving 

og øydelegging av gang og sykkelvegen. Dette verkar uforståeleg. Kvinnherad Energi sin trase 

medfører at ein får ein fin fasade mot vatnet som hindrar at bølgjene i framtida vil slå over vegen 

og føra rekved og anna inn i denne. Det vil og hindra at folk som står på det nye busstoppet får 

bølgjene oppetter leggene. Dette kan ikkje vera i strid med reguleringsplanen som føreset enno 

større utfylling i vatnet, ei utfylling som neppe vert utført i oversiktleg tid. Løysinga vil og gje eit 

langt finare inngangsparti til Husnes. 

Vi ber om at Kvinnherad Energi får gjennomføra sitt traseval utan restriksjonar. 

6. Veg mellom Fv44 ved Samspel og industriområdet nordaust for Hydro Husnes. 

Det har tidlegare vore arbeidd med å knyta Husnes sentrum tettare saman med industriområdet. 

Dette vil gje mindre trafikk og gjera det enkelt og trygt for gåande og syklande både for dei som 

arbeidar der og dei som har ærend der. Det vil og vera viktig for vidare utvikling av Husnes som 

regionsenter at industriområdet vert knytt nærare til sentrumsfunksjonane.  

Det  bør vera mogeleg å finna løysing med trase med total lengde ca 1 km  som vist på vedlagde 

kart. Det reelle veglause stykket i dag er ca 250 m. Vi ønskjer at Kvinnherad Kommune tek opp att 

dette arbeidet og går i dialog med Hydro Husnes og interessentar i industriområdet for å finna ei 

god løysing.  

7. Opsangervegen - Rundkøyringa ved skulane 

Rundkøyringa er mørk og manglar lys. Det er heldigvis no etter lang tid og mykje påtrykk kome på 

plass autovern som hindrar bilar å hamna på taket i vatnet og å køyra på el-kiosk ved glatt føre. 

Det må snarast koma på plass gode gatelys i rundkøyringa. 

 
 

8. Lys i gangfelt i Røsslandsvegen nord om barneskulen 

Gangfeltet er mykje nytta av skuleborn i ein sterkt trafikkert veg. Det vart lova betring når dei nye 

LED-lysa vart montert, men gangfeltet er nett like mørkt som det var. Dette kan truleg løysast ved 

å skifta ut eksisterande lysarmatur ved gangfeltet med eitt med langt kraftigare ljos. 

9. Fv43 Gatelys på Toralivegen frå krysset med Opsangervegen og ned til Snøggbåtkaien 

Då ferjekaien og dette vegstykket vart bygd i 1981 vart det lagt kablar og sett ned soklar til 

lysarmatur langs vegen. Sjå nedste bilete. I dei 38 åra som har gått sidan vegen var ferdig har det 

ikkje vore gjort noko meir. No må alt gjerast om att. 

Vegstykket er mørkt, har ikkje fortau og har ved snøggbåtanløp stor samstundes trafikk både av 

køyrande, syklande og gåande. Det må snarast setjast opp gatelys her. 

10.  Parkeringstilhøva ved Sunde snøggbåtkai 

Vi har ved fleire høve teke opp dette problemet med kommunen. Heldigvis er dette arbeidet no i 

gang og tilhøva er alt blitt langt betre. Det er viktig at det største alternativet (Byggetrinn 3, 

alternativ B) vegvesenet har skissert vert gjennomført med to fulle parkeringsrekkjer på venstre 

sida frå der ein kjem ned på kaien og ned mot venterommet. Parkeringsplassen og inn utkøyrslar 

må få fast dekke og merkast opp, skiltast og få gatelys. 

11.  Lyssetja Postvegen frå Askedåso via Teigen over Teigadalen til Eikeland 

Postvegen på denne strekkja er mykje nytta både til nyttetrafikk og fritidsbruk/trim av gåande og 

syklande, særleg mellom Askedåso og Teigen. Vegen er fint restaurert, men går for det aller 

meste gjennom områder utan lys. Ved å lyssetja turvegen vil ein utvida brukstida og få ein langt 

tryggare og sikrare veg som knyter gang og sykkelvegen på Husnes saman med gang og 

sykkelvegen på Valen. Dette vil og vera med å redusera talet mjuke trafikantar på den farlege 

Fv48 mellom Helland og Eikeland. 

12. Fv48 - Gatelys gjennom Teigen. 

Fv48 gjennom bustadområda ved Teigen har i dag ikkje gateljos. Det er tidlegare sett opp nokre 

gamle punkt-lys som i dag delvis ikkje lyser. Vegen er sterkt trafikkert. Tiltaket bør prioriterast og 

gjennomførast straks. 

 

 
 

 


